
 

 

 

 

 

 

 

 

 

 

 

Hierdie gewilde teks vorm deel van die sogenaamde “Troosboek” van Jeremia (hfst 30-

33).  Die Troosboek vorm ’n tematiese eenheid en bring ’n verskeidenheid 
heilsboodskappe uit verskillende tye in ’n mengsel van prosa (30:1-3; 31:23-34; 31:38-

33:26) en poëtiese (30:4-31:22; 31:35-37) gedeeltes saam. Die individuele perikope is 

duidelik gestruktureer met die woorde “so sê die Here”.  

 

Die vorige/ou verbond en die “nuwe verbond” word in vers 32 en 33 teenoor mekaar 
gestel. Die verbond wat Israel “verbreek” (vgl 11:10) het, is die Sinaiverbond.  Die aksent 

word op God se genadewerk as die basis van daardie verbond geplaas: “Dit sal nie wees 
soos die verbond wat Ek met hulle voorouers gesluit het die dag toe Ek hulle aan die hand 

gegryp het om hulle uit Egipteland uit te lei nie”.  Hierdie beeld van ouerlike sorg (31:9d, 
20a; Deut 1:31) word aangevul met die uitdrukking “al was ek Heer oor hulle”. 

Laasgenoemde is ’n beeld van God se trou en staan teenoor die volk se ontrou en 

verbondsverbreking. 

 

Vers 34 spel die implikasies van die “vaslegging” van die wet uit.  Onderlinge lering sal 
nie meer nodig wees nie.  In die nuwe bedeling sal almal, klein en groot, belangrik en 

onbelangrik, weet wat om te doen en hoe om die Here te dien omdat hierdie kennis in die 

hart van elke mens sal wees.  

 

In die eerste deel van die boek Jeremia, is daar talle verwysings na die woord “hart”, 
wanneer die profeet uitdrukking gee aan die pynlike bewus wees van die nood van sy 

mense: “O, die pyn, die pyn in my binneste! Ek krimp ineen! O, die wande van my hart! 
My hart klop onstuimig in my! Ek kan nie swyg nie; want my siel het ramshorings gehoor, 

ja, krygsgeskreeu!” (Jeremia 4:19). By 'n ander geleentheid verklaar die profeet: “Toe u 
woorde gevind is, het ek hulle verslind. U woorde was vir my 'n vreugde, 'n genot vir my 

hart. U Naam is immers oor my uitgeroep, Here, God van alle magte” (15:16).  

 

Die woord "hart" (Hebreeus lev / levav) kom 65 keer in die boek Jeremia voor, meer as 

enige boek in die Hebreeuse Bybel behalwe vir Psalms en Spreuke. Die prominensie van 
hierdie woord beklemtoon 'n belangrike tema in Jeremia. Dit dui op die bewustheid, 

gedagtes, gesindheid, keuses en optrede van God se mense. Hulle harte verpersoonlik 

hulle bedoelings (Jer 5:24), skuld (Jeremia 17:1) en straf (4:18). 

 

Wanneer God Sy wet op die harte van die mense skryf, sal hul harte die ware verhouding 

wat hulle met God en mekaar het, beliggaam.  Hierdie verhouding sal gekenmerk word 

deur 'n diep en blywende kennis van God se wil en deur 'n intimiteit wat hul verhouding 
definieer.  Hierdie intieme kennis van God verskuif nie die fokus van die gemeenskap na 

die individu nie.  Inteendeel, dit verenig en vernuwe die volk as God se mense.  Hulle is 
steeds gebind aan God se verbond. Hulle is ŉ gemeenskap wat op grond van die verbond 

ŉ verlede, hede en toekoms deel. 

 

God se belofte dat hy die God van Abraham se kinders sal wees, word die eerste keer 

verwoord in Genesis 17:8.  Eeue later, in Jeremia 31, belowe God dat hy ŉ nuwe verbond 
met Israel en Juda sal sluit.  Die wet wat op hul harte geskryf word, bied die voorwaarde 

vir latere eenheid wanneer God verklaar:   “Ek sal aan hulle eensgesinde harte gee en 
een pad, sodat hulle altyd vir My ontsag sal hê, tot hulle eie beswil en dié van hulle kinders 

ná hulle” (Jeremia 32:39).  God belowe om sy volk in Sy getrouheid te plant:  “Ek sal My 
daarin verheug om aan hulle goed te doen. Ek sal hulle in getrouheid, met my hele hart 

en siel, in hierdie land plant.”  (Jeremia 32:41). 

 

Die “nuwe” aard van die verbond veronderstel dat Israel en Juda ’n 

mentaliteitsverandering nodig het. Totale vernuwing is nodig.  Daarom gaan God op die 
mens se hart skryf sodat hulle wil, verstand, karakter, besluitneming en gevoel kan 

vernuwe.  Vergifnis is die hoogtepunt en die fondament van die nuwe verbond. 

 

 


